Kem bina insan cemerlang 2009

MEMANFAATKAN waktu lapang pelajar pada musim cuti sekolah, baru-baru ini, Pertubuhan Kebajikan Islam Malaysia (Perkim) Kebangsaan cuba mendekati golongan terbabit melalui program motivasi dan ibadat.

Bertempat di Pusat Rekreasi Sedayu, Alang Sedayu, Kuala Lumpur, satu program dua hari dianjurkan dengan kerjasama Surau Al-Hijrah Pantai Ria, Pantai Dalam dan menghimpunkan 100 pelajar

Penyelaras program, Amran Abdullah, berkata program berkenaan bagi memberi kesedaran kepada peserta mengenai konsep Islam sebagai ad-din dan mempraktikkannya dalam kehidupan harian.

Menurutnya, konsep berkenaan sejajar dengan tema program iaitu membina insan cemerlang.

"Memandangkan gejala sosial agak membimbangkan, Perkim dan Surau Al-Hijrah terpanggil untuk membendungnya, terutama membabitkan golongan lemah agama, tiada bimbingan, suka lepak dan merempit," katanya.

Peserta dibahagikan kepada lapan kumpulan dan wajib mengikuti tujuh modul kursus sepanjang program itu, antaranya Solat Pintar, Kecemerlangan Diri, Asas Ibadat, Malaysia Cergas dan Pembinaan Sahsiah.

Mereka diperkukuhkan dengan ibadat malam, antaranya solat tahajud, solat taubat, solat tasbih, solat hajat, kuliah dan zikir munajat.

Setiap peserta juga diberikan penekanan asas kepemimpinan merangkumi pelaksanaan tanggungjawab dan amanah sebagai seorang insan. 

Antara penceramah diundang ialah Pengarah Jabatan Al-Quran dan Sunnah Kolej Universiti Islam Antarabangsa Selangor, Mohd Farid Ravi Abdullah dan Pengurus Dzal Consultancy, Faizal Mohd Sapri. 

Program itu dirasmikan Penolong Setiausaha Agung Kehormat, Datuk Hasbullah L Isa

